
লক্ষ্মীনন্দন বৰাৰ গল্পত প্ৰতিফলিত অসমীয়া গ্ৰামীণ সমাজৰ চিত্ৰণ

সংক্ষিপ্তসাৰঃ
অসমীয়া সাহিত্যৰ ভিন ভিন সাহিত্যিক বিধাসমূহৰ ভিতৰত ঊনবিংশ শতিকাৰ শেষ দশকত আত্মপ্ৰকাশ কৰা অসমীয়া চুটিগল্পৰ এটা সুদূৰপ্ৰসাৰী পৃষ্ঠভূমি আছে। জোনাকীৰ পাতত আৰম্ভ হৈ আৱাহন যুগৰ চুটিগল্পত প্ৰতিফলিত পাশ্চ্যাত্যৰ আদৰ্শ, দৰ্শন, পৰম্পৰাগত চিন্তা-চৰ্চা তথা ধ্যান ধাৰণাৰ বিপৰীতে ৰামধেনু যুগত ভাৱ প্ৰকাশৰ ন ন কৌশলেৰে অসমীয়া চুটিগল্পই শক্তিশালী ৰূপত প্রকাশ পাইছিল।মূলতঃ দ্বিতীয় বিশ্বযুদ্ধৰ প্ৰভাৱে অসমৰ সামাজিক, ৰাজনৈতিক দিশত বিপ্লৱৰ সূচনা কৰাৰ সমান্তৰালভাৱে মানুহৰ নৈতিক, মানসিক, অৰ্থনৈতিক সকলো ক্ষেত্ৰতে প্ৰভাৱ বিস্তাৰ কৰিছিল। এই সময়ছোৱাত চুটিগল্পৰ আংগিক আৰু বিষয়বস্তুৰ ক্ষেত্ৰটো নতুনত্বৰ সূচনা হৈছিল। ২য় বিশ্বযুদ্ধৰ অভিজ্ঞতাই অসমীয়া সাহিত্যিকসকলক অধিক বাস্তৱবাদী আৰু সমাজৰ প্ৰতি সচেতন কৰি তুলিছিল। সেয়ে ৰামধেনু যুগত অসমীয়া চুটিগল্পই নতুন আংগিক, ৰচনাশৈলী, বিষয়বস্তু আৰু উপস্থাপনৰ নতুন শৈলীৰে গঢ় লৈ উঠিছিল। ৰামধেনু যুগত আত্মপ্ৰকাশ কৰা লক্ষ্মীনন্দন বৰা (১৯৩২-২০২১) স্বৰাজোত্তৰ কালৰ এজন প্ৰথিতযশা অসমীয়া গল্পকাৰ। তেওঁ ৰামধেনু আলোচনীৰ জৰিয়তে আত্মপ্ৰকাশ কৰি সাম্প্ৰতিক সময়ছোৱালৈকে সাহিত্য চৰ্চা কৰিছিল। অসমৰ গ্ৰামীণ সমাজৰ বাস্তৱ চিত্র অংকন কৰা গল্পকাৰ লক্ষ্মীনন্দন বৰাই যথেষ্ট সংখ্যক গল্পৰে অসমীয়া গল্পৰ ভঁৰাল টনকিয়াল কৰি থৈগৈছে। তেওঁ গল্পৰ প্ৰধান বিষয়বস্তু হিচাপে গ্ৰাম্য সমাজৰসহজ-সৰল জীৱনক গ্ৰহণ কৰিছিল। এক নতুন দৃষ্টিভংগীৰে ব্যক্তি আৰু সমাজক প্ৰত্যক্ষ কৰিব বিচৰা লেখকসকলৰ ভিতৰত লক্ষ্মীনন্দন বৰা আছিলঅন্যতম। 

